
Għeżież ħbieb, il-waranofsin-nhar it-tajjeb!

Insellmilkom ilkoll mill-qalb Nirringrazzja lir-Reverendu Preside u r-Retturi Manifiċi għall-kliem ta' merħba li tawni, u nawgura kull ġid għal ħidma tagħkom f'dawn it-tlett istituzjonijiet. Nieħu pjaċir nisma' li dawn jaħdmu flimkien, qishom ħbieb: u dan tajjeb! Nirringrazzja u nagħmel kuraġg lill-Fakultà Teoloġika Pontifiċja, li qed tilqagħna hawn, b'mod partikulari l-Patrijiet Ġiżwiti u l-Korp Akkademiku kollu, li jwettqu s-servizz prezzjuż tagħhom b'ġenerożità. Il-preparazzjoni tal-kandidati għas-saċerdozju jibqa' oġġettiv primarju, iżda anke l-formazzjoni tal-lajċi hu importanti ħafna.
Ma rridx nagħmel xi lezzjoni akkademika, anke jekk il-kuntest u intom, li intom grupp ta’ kwalifikati, forsi jitolbu dan. Nippreferi nesprimi magħkom xi riflessjonijiet li jitilqu mill-esperjenza tiegħi ta' bniedem u ta' Ragħaj tal-Knisja. U għalhekk inħalli tmexxini s-silta mill-Evanġelju, bħala qari eżistenzjali, dak tad-dixxipli ta' Għemmaus: żewġ dixxipli ta' Ġesu' li, wara l-mewt tiegħu, telqu minn Ġerusalem u reġgħu lura lejn pajjizhom. Għażilt tliet kelmiet li huma ċ-ċavetta: diżillużjoni, rassenjazzjoni, tama.
1. Dawn iż-żewġ dixxipli kienu qegħdin iġorru f'qalbhom it-tbatija u d-diżorjentament minħabba l-mewt ta' Ġesu', huma delużi minħabba kif spiċċa kollox. Huwa sentiment li jixbah lil dak li aħna nħossu fis-sitwazzjoni attwali tagħna: id-delużjoni, id-diżillużjoni, minħabba  krizi ekonomika-finanzjarja, iżda anke ekoloġika, edukattiva, morali, umana. Hija krizi li tirrigwarda l-preżent u l-futur storiku, eżistenzjali tal-bniedem f'din iċ-ċiviltà tagħna tal-punent, u li tispiċċa mbagħad biex tolqot lid-dinja kollha. U meta jiena ngħid kriżi, ma nkunx qiegħed nirreferi għal xi traġedja. Iċ-Ċinizi, meta jkunu jridu jiktbu l-kelma kriżi, jiktbuha b'żewġ karattri: l-karattru tal-periklu u l-karattru tal-opportunità. Meta nitkellmu fuq kriżi, nitkellmu fuq il-perikli, imma anke fuq l-opportunitajiet. Dan hu s-sens li fih jien nuża din l-kelma. U żgur li kull epoka tal-istorja ġġib magħha elementi kritiċi, imma għall-inqas f'dawn l-aħħar erba' sekli, qatt ma rajna daqshekk ċaqliq f'dawk li huma ċertezzi fundamentali, f'dak li jibni l-ħajja ta' kull ħlejqa umana, daqs illum fl-epoka tagħna. Naħsbu ftit fuq it-taħsir tal-ambjent: dan hu perikoluż; naħsbu ftit iktar ’il quddiem, fil- ġlieda għall-ilma li għad tiġi; fit-taqlib soċjali; fil-qawwa terribli tal-armi - tkellimna ħafna fuqhom f'dawn il-ġranet; fis-sistema ekonomika-finanzjarja, li fiċ-ċentru tagħha ma hemmx il-bniedem imma l-flus, l-alla flus; naħsbu fl-iżvilupp u għal dak li jwasslu għalih il-mezzi ta' informazzjoni, b' dak kollu li huwa pożittiv, il-komunikazzjoni, it-trasport. Hija bidla li tirrigwarda l-mod stess li bih l-umanità tmexxi ’l quddiem l-esistenza tagħha fid-dinja.
2. Quddiem din ir-realtà, x'inhuma r-reazzjonijiet? Nerġgħu lura għad-dixxipli ta' Emmaws: delużi quddiem il-mewt ta' Ġesu', jidhru li huma rassenjati u jfittxu li jaħarbu mir-realta', iħallu Ġerusalemm. L-istess atteġġjament nistgħu narawh anke f’dan il-mument storiku. Quddiem il-krizi jista' jkun hemm ir-rassenjazzjoni, il-pessimiżmu lejn kull possibilita' ta' intervent effikaċi. F'ċertu sens huwa "sejħa ’l barra" mill-istess dinamika tad-direzzjoni storika attwali, filwaqt li niċħdu l-aspetti l-iktar negattivi tagħha, b’mentalita' li tibah lil dak il-moviment spiritwali u teoloġiku tat-tieni seklu wara Kristu, imsejjaħ "apokalittiku". Aħna għandha t-tentazzjoni li naħsbu b’mod apokalittiku. Dan il-kunċett pessimistiku tal-liberta' umana u ta' dawn il-proċessi storiċi,  iwassal għal paraliżi tal-intelliġenza u tal-volontà. Din id-diżillużjoni twassal anke għal ħarba, għat-tfittix ta' "izolament" jew mumenti ta’ waqfien. Dan jixbah ħafna l-atteġġjament ta' Pilatu meta "ħasel idejh". Huwa atteġġament li jidher "prammatiku", iżda li fil-fatt jinjora l-għajta tal-ġustizzja, tal-umanità, tar-responsabbiltà soċjali u jwassal għall-individwaliżmu, għall-ipokresija, jekk mhux ukoll għal xi tip ta' ċinizmu. Din hija t-tentazzjoni li aħna għandha quddiemna, jekk aħna ser naqbdu din it-triq tad-diżillużjoni jew tad-delużjoni.
3. F'dan il-punt aħna nistaqsu: hemm xi triq li rridu naqbdu f'din is-sitwazzjoni? Irridu nirrassenjaw ruħna? Irridu nħallu lilna nfusna nċajpru t-tama tagħna? Irridu naħarbu r-realtà? Irridu "naħslu jdejna" u ningħalqu fina nfusna? Naħseb li ma hemmx triq waħda li rridu naqbdu, iżda propju l-mument storiku li fih aħna qegħdin ngħixu jimbuttana biex infittxu u nsibu toroq ta' tama, li jiftħu orizzonti ġodda fis-soċjetà tagħna. U hawn huwa prezzjuż ir-rwol tal-Università. L'Università hija l-post fejn jiġi elaborat u trasmess l-għerf, il-formazzjoni għall-"konoxxenza" fis-sens l-aktar profond tal-kelma, l-edukazzjoni integrali tal-persuna. F' din id-direzzjoni, nixtieq noffri xi spunti biex nirriflettu fuqhom.
a. L' Università bħala l-post tad-dixxerniment. Huwa importanti li taqra r-realtà, billi taħres lejha direttament. Il-qari idejoloġiku jew parzjali ma jiswew għal xejn, ħlief biex ikabbru l-illużjoni u d-diżillużjoni. Trid taqra r-realtà, imma trid anke tgħix din r-realtà mingħajr biża’, mingħajr l-ebda ħarba, mingħajr ma ġġib d-dinja fit-tarf. Kull kriżi, anke dik attwali, hija passaġġ, hija wġigħ il-ħlas li jfisser xogħol iebes, diffikultajiet, tbatija, iżda li fih innifsu jwassal għall-orizzont tal-ħajja, ta' tiġdid, li jwassal għall-qawwa tat-tama. U din mhijiex kriżi ta’ "bidla": hija krizi ta’ "bidla taż-żmien". Dak li qed jinbidel huwa ż-żmien stess. Mhuwiex tibdil superfiċjali ta' dan iż-żmien. Il-krizi tista' issir mument ta' purifikazzjoni, ta’ tiġdid fil-ħsieb tagħna dwar il-mudelli ekonomiċi u soċjali tagħna, u dwar ċertu kunċett tal-progress li għen l-illużjoni, biex hekk nerġgħu nġibu fuq saqajh il-bniedem fid-dimensjonijiet kollha tiegħu. Id-dixxerniment mhuwiex fil-għama, lanqas  mhu improviżżat: jirrealizza ruħu fuq kriterji etiċi u spiritwali, jimplika wkoll li nistaqsu lilna nfusna dwar dak li huwa tajjeb, li nirreferu għall-valuri proprji tal-viżjoni tal-bniedem u tad-dinja, viżjoni tal-persuna fid-dimensjonijiet kollha tagħha, l-aktar f'dak li huwa spiritwali, traxxendenti; ma tista' qatt tikkunsidra l-persuna bħala "materjali uman"! Forsi din hija l-proposta moħbija tal-funzjonaliżmu. L'Università, bħala l-post ta' "għerf", għandha funzjoni importanti ħafna fil-formazzjoni tad-dixxerniment biex tkabbar it-tama. Meta l-kumpann mhux magħruf tul it-triq, Ġesu' irxoxt, resaq qrib iż-żewġ dixxipli ta' Emmaws , imdejqa u b'qalbhom maqsuma, ma qagħadx jaħbi r-realtà  tas-Salib, ta’ dik li dehret telfa u li saħansitra pprovokat fihom kriżi, imma bil-maqlub huwa stedinhom biex jaqraw ir-realtà  ħalli jwassalhom għad-dawl tal-Qawmien. "Kemm intom boloh u tqal...U ma kellux il-Messija jbati dan kollu u hekk jidħol fil-glorja tiegħu?" (Lq 24, 25-26).  Tagħmel dixxerniment ifisser li ma taħrabx, iżda taqra serjament, mingħajr preġudizzji, r-realtà. 
b. Element ieħor: l-Università  hija post fejn tiġi elaborata l-kultura li tkun qrib il-persuna, kultura li tqarreb. Din hija proposta: kultura ta' viċinanza. L- iżolament u li tingħalaq fik innifsek jew fl-interessi proprji tiegħek, ma huma qatt it-triq biex terġa’ titnissel it-tama u jseħħ it-tiġdid, iżda dan jitwettaq bil-viċinanza, bil-kultura li tqarreb u tlaqqa’. L'iżolament le; il-viċinanza, iva. Il-kultura ta' skontru le, kultura ta' inkontru, iva. L'Università  hija post privileġġjat fejn hija promossa u mgħallma, fejn wieħed jgħix din il-kultura ta' djalogu, li ma tillivellax b' mod indiskriminat id-differenzi u l-pluraliżmi – dan huwa wieħed mir-riskji tal-globalizazzjoni - u lanqas ma tagħtihom xeħta estrema li tagħmilhom motiv ta' skontru, imma twassal għal ftuħ lejn konfront kostruttiv. Dan ifisser li rridu nifhmu u nivvalorizzaw ir-rikkezzi ta' ħaddieħor, li dejjem inqisuh mhux b'indifferenza jew bil-biża’, iżda bħala fattur ta' tkabbir. Il-fatturi li jirregolaw ir-rapporti bejn il-persuni, bejn il-gruppi, bejn in-Nazzjonijiet, spiss ikunu mhux ta' viċinanza, ta' inkontru iżda ta' skontru. Nerġa’ nħares lejn is-silta tal-Evanġelju. Meta Ġesu' wasal qrib iż-żewġ dixxipli ta' Emmaws, meta seħibhom fil-mixja, sema’ l-verżjoni tagħhom tar-realta', id-delużjoni tagħhom, iddjaloga magħhom; kien propju f'dan il-mument li hu xegħel mill-ġdid it-tama f'qalbhom, fetaħ orizzonti ġodda li kienu diġà preżenti, iżda li kienet biss il-laqgħa tagħhom mal-Irxoxt li ippermettitilhom jagħrfuhom. Tibżgħu qatt minn din l-laqgħa, mid-djalogu, mill-konfront, anke bejn l-Universitajiet.  Fuq il-livelli kollha. Hawn qegħdin fis-sede tal-Fakultà tat-Teoloġija. Ippermettuli ngħidilkom: Tibżgħux tinfetħu għall-orizzonti tat-traxxendenza, għal-laqgħa ma’ Kristu jew li tipprofondixxu r-rapport miegħu. Il-fidi ma tnaqqas qatt l-ispazju tar-raġuni, imma twessgħu biex iħaddan viżjoni integrali tal-bniedem u tar-realtà, u tiddefendina mill-periklu li nirriduċu l-bniedem għal "materjal uman".
ċ. L-aħħar element: l-Università hija l-post ta' formazzjoni għas-solidarjetà  Il-kelma solidarjetà mhix parti mill-vokabolarju nisrani biss, imma hija kelma fundamentali tal-vokabolarju uman. Kif għedt illum, hija kelma li f’din il-kriżi hemm ir-riskju li titħassar mid-dizzjunarju. Id-dixxerniment tar-realtà,  meta nassumu il-mument ta' kriżi, il-promozzjoni ta' kultura ta' inkontru u tad-djalogu, dawn kollha jwasslu għas-solidarjetà, bħala element fundamentali biex inġeddu s-soċjetajiet tagħna. Il-laqgħa, id-djalogu bejn Ġesu' u ż-żewġ dixxipli ta' Emmaws, fejn reġa’ xegħel it-tama u ġedded il-mixja tal-ħajja tagħhom, wassal biex dawn it-tnejn qasmu flimkien din l-esperjenza: għarfuh fil-qsim tal-ħobż. Huwa s-sinjal tal-Ewkaristija, ta' Alla li jagħmel lilu nnifsu daqshekk viċin fi Kristu li jsir preżenza kostanti, li jaqsam l-istess ħajja tiegħu. U dan iwassal messaġġ lil kullħadd, anke lil dawk li ma jemmnux, li hija proprju f’din is-solidarjetà mhux mitkellma, iżda mwettqa, li  r-rapporti bejnietna jgħaddu minn mument fejn inqisu lill-‘ieħor’ bħala "materjal uman" jew "numru" , għal mument fejn inqisuh bħala persuna. Ma hemmx futur għall-ebda pajjiz, għall-ebda soċjeta', għad-dinja tagħna, jekk ma nagħrfux nkunu solidali ma’ kulħadd. Għalhekk s-solidarjetà hija l-mod kif nagħmlu l-istorja, bħala ambitu vitali fejn il-konflitti, it-tensjonijiet, anke l-opposti jaslu f’armonija li tiġġenera l-ħajja. F’dan kollu, bil-ħsieb ta' din ir-realtà tal-inkontru, f'din il-krizi, jien sibt fil-politiċi żgħażagħ mod ieħor kif naħsbu dwar il-politika. Ma ngħidx aħjar jew mhux aħjar, iżda huwa mod ieħor. Jitkellmu b’mod differenti, qegħdin ifixxtu... il-mużika tagħhom hija differenti mill-mużika tagħna. Ma nibżgħux! Nisimgħuhom, nitkellmu magħhom. Huma għandhom intuwizzjoni: ejjew ninfetħu għall-intuwizzjoni tagħhom. Hi intuwizzjoni tal-ħajja żagħżugħa. Ngħid għal politiċi żgħażagħ għaliex dak li ħassejt, iżda ż-żgħażagħ  kollha jfixxtu ċavetta differenti. Biex naslu għal din l-laqgħa, ser tgħinna l-mużika ta' dawn il-politiċi, "xjentifiċi", ħassieba żgħażagħ.
Qabel ma nikkonkludi, ippermettuli ngħid li għalina l-insara, l-fidi stess tagħtina tama sħiħa li twassalna biex niddixxernu r-realtà, ngħixu il-viċinanza u s-solidarjetà, għaliex Alla stess daħal fl-istorja tagħna, meta sar bniedem f'Ġesu', daħal bis-sħiħ fid dgħufija tagħna, sar viċin ta' kulħadd, wera solidarjetà konkreta, speċjalment ma’ min hu l-aktar fqir u fil-bżonn, u fetħilna orizzont infinit u żgur ta’ tama.

Għeżiez ħbieb, grazzi għal din l-laqgħa u tal-attenzjoni tagħkom; jalla t-tama tkun id-dawl li dejjem iddawwal l-istudji tagħkom u l-impenn tagħkom. U jalla l-kuraġġ ikun ir-ritmu mużikali biex nimxu ’l quddiem! Il-Mulej iberikkom!
Miġjub għall-Malti minn Fr Charles Cini.

Ħajr ukoll lill-George Sammut.

